
ANNOTATSIYA 

PIRLS xalqaro baholash dasturida muvaffaqiyatli ishtirok etish, bevosita taʼlim 

sifatini oshirish bilan bogʻliqdir. PIRLS xalqaro baholash dasturida ishtirok etish uchun 

boshlang‘ich sinf oʻquvchilarining oʻquv dasturlarini yodda saqlab qolganligini, 

ularning kompetensiyalarini, maktabda egallagan bilimlarini real hayotiy vaziyatlarda 

qoʻllay olishi, ijodiy va mantiqiy fikrlash koʻnikmalarini rivojlantirish zarur. Zero, 

PIRLS o‘qish ta’limini takomillashtirish uchun dalillarga asoslangan qarorlar qabul 

qilish imkoniyatini beradi. Davlatlar PIRLS dan quyidagi maqsadlarda foydalanadilar: 

 

- global miqyosida ta’lim tizimi darajasidagi yutuqlarning tendensiyalarini 

kuzatib borish; 

- yangi yoki qayta ko‘rib chiqilgan ta’lim siyosatining ta’sirini kuzatib borish; 

- ta’limning zaif nuqtalarini belgilash va o‘quv islohotini amalga oshirish; 

- PIRLS ma’lumotlarini tadqiq va tahlil qilish orqali o‘qitish va o‘qishni 

takomillashtirish; 

- adolatlilikni kuzatish yoki qo‘shimcha sinflarda o‘quvchilarni baholash kabi 

tegishli ishlarni olib borish, o‘qishni va o‘qitishni o‘rganish. 

2021-yilda O‘zbekiston PIRLS tadqiqotlarida ilk bor ishtirok etgan. Ta’lim 

yutuqlarini baholash xalqaro assotsiatsiyasi 4-sinf o‘quvchilarining o‘qish 

savodxonligini baholaydigan tadqiqot natijalarini e’lon qilganda O‘zbekiston 57 davlat 

orasida o‘rtacha balldan pastroq ya’ni  PIRLS dasturi uchun qabul qilingan o‘rtacha 

500 balldan sezilarli past 437 ballni top’lab, 49-o‘rinni egallaganligi aniq bo‘lgan.  

PIRLS tadqiqotida o‘quvchilarning dars vaqtida va maktabdan tashqari vaqtlarida 

o‘qishini quyidagi ikki turi baholangan: 

- O‘quvchining adabiy tajribasini baholash maqsadida o‘qish; 

- Ma’lumotni o‘zlashtirish va undan foydalanish maqsadida o‘qish. 

Tadqiqot qoidalariga muvofiq, badiiy va informatsion matnlarni o‘qiyotganda 

o‘qish qobiliyatining quyidagi to‘rtta guruhi baholanadi: aniq ko‘rsatilgan 

ma’lumotlarni topish, xulosalarni shakllantirish, ma’lumotlarni talqin va sintez qilish, 

mazmuni, til xususiyatlari va matn tuzilishini tahlil qilish va baholash. 

Tadqiqot mualliflarni natijalarni o‘qish ko‘nikmalari darajalari bo‘yicha quyidagi  

4 guruhga: past daraja — 400 ball, o‘rtacha — 475 ball, yuqori — 550 ball, rivojlangan 

— 625 balga bo‘lishganda, O‘zbekistonlik o‘quvchilarning 70%i quyi va 34%i 

o‘rtacha natijalarni qayd etishgan, o‘quvchilarning 7%i yuqori natijalarga erisha olgan, 

rivojlangan darajasiga erishgan o‘quvchilar esa bo‘lmagan. O‘zbekistonlik 

o‘quvchilarining 2021-yilda PIRLSda yuqori natijalarni qo‘lga kiritishlari uchun 

ularga barcha sharoitlar yaratib berilgan edi. Lekin bu tadqiqotda qatnashishi 

O‘zbekistonlik ta’lim oluvchilar uchun sinov bo‘lgan.   Bugungi kunda maktab ta’lim 

oluvchilarga berilgan resurslardan unumli foydalanish va ta’lim oluvchilarni o‘qishga 

bo‘lgan muhabbatini kuchaytirish asosiy talablaridan biriga aylangan. Bu talablarni 

ijobiy amalga oshirilishi 2026-yilda o‘tkaziladigan PIRLS xalqaro baholash 

tadqiqotida yuqoriroq o‘rinlarni egallashga zamin hozirlaydi.  

Boshlang‘ich sinflarda ta’lim samaradorligini oshirishda PIRLS xalqaro baholash 

dasturiga tayyorlashda quyidagi mexanizmlarni takomillashtirish tavsiya etiladi: 

- Boshlang‘ich sinf o‘qituvchilarini PIRLS xalqaro baholash dasturi asosida 

o‘qitishga metodik tayyorlash (2-, 3-, 4-sinflarda); 

- Umumiy o ‘rta ta’lim maktablari boshlang‘ich sinflarning ta’lim jarayoniga 

samarali pedagogik va ta’lim texnologiyalarini tatbiq etishni (1- 4-sinflarda); 

- Boshlang‘ich sinflardagi taʼlim sifatini baholash jarayoni va vositalarini 

takomillashtirishni (1-4 sinflarda); 

- Boshlang‘ich sinf o‘quvchilari uchun xalqaro baholash dasturlari asosida 

multimediali elektron resurslar yaratish, talim sifatini baholash va xalqaro darajaga 

ko‘tarishni; 

- Boshlang‘ich sinf o‘quvchilarining bilim darajasini xalqaro standartlar 

asosida baholash tizimini, o‘qish savodxonligini oshiruvchi  fanlarni o‘qitish sifatini 

ko‘tarishga oid tendensiyalarni amaliyotga tatbiq etish ishlarini; 

- Boshlang‘ich sinf o‘quvchilarida ijtimoiy kommunikativlikni faollashtirishni 

muntazam amalga oshirish va uzluksiz olib borish. 

